
Sumangga kula ajak sesarengan sami ningkataken lan nambahi syukur
kita dhumateng sadaya peparingipun Allah subhanahu watd'ala, Allah
ingkang Maha Welas lan Maha Asih.

Shalawat lan salam mugi tansah kaparingaken Allah subhanahu wataala.
dhumateng junjungan kita Rasulullah Muhammad shallallahu ‘alaihi
wasallam, para kulawarga, shahabat, lan sadaya tiyang ingkang mituhu
ndherek dhawuhipun. Amin.

Sumangga kita tansah numbuh suburaken iman saha takwa dhumateng
Allah subhanahu wata'ala wonten ing margi tansah njumenengaken
sadaya dhawuhipun lan nebihi sedaya pepacuhipun.

Allah Ta’ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS. Ali Imran: 102)

Jamaah shalat Jum’at ingkang dirahmati Allah

Sedaya tiyang ingkang gesang wonten alam donya menika sami
ngersakaken kebahagiaan. Amargi, kebahagiaan menika dados tujuan
paling ageng kagem tiyang wontenipun nglampahi gesang.

Kathah tiyang sami berlomba-lomba nggayuh kebahagiaan wonten
werni-werni upakara; enten lumantar bandha kang kathah, pangkat kang
dhuwur, keturunan kang sukses, sandang pangan papan kang linuwih lan
sak panunggalanipun.

Wonten ing agami Islam, kebahagiaan menika istilahipun sa’adah,
dimensinipun wonten ing kalih panggenan inggih menika donya lan
akhirat. Sinten mawon ingkang saget nggayuh kesuksesan perkawis
donya kemawon mboten saget kawestanan tiyang ingkang bahagia. Islam
ngaitaken kebahagiaan gesang wonten ing agami Islam kaliyan keimanan.

Kados dene pangandikanipun Allah subhanahu wata‘ala,

“Dene wong-wong kang Iman, lan nindakake amal saleh yekti dheweke padha
oleh kabegjan, lan panggonan bali kang becik.” (QS. Ar-Ra’du: 29)

Wonten ing panggenan sanes, Allah subhanahu wata‘ala paring
pangandikan,

“Dhawuha sira Muhammad; Apa sira padha gelem ndak wenehi weruh barang
kang luwih becik tinimbang kang mangkono mau? Yaiku tumrap wong kang
padha wedi ing Allah iku besuk ana ing ngarsaning Allah Pangerane, bakal
padha anduweni Suwarga kang endah, kali-kaline mili ana ing sangisore.

Ana ing kono padh langgeng lan padha anduweni jodho kang suci serta oleh
karidhaning Allah, lan Allah iku Maha Mirsani marang para kawulaNe.” (QS.
Ali Imran: 15)

Jamaah shalat Jum’at ingkang dirahmati Allah

Kaping Setunggal: Ndherek Pitedhah Allah subhanahu wata'ala

Hidayah menika maknanipun bimbingan utawi arahan saking ngarsanipun
Allah subhanahu wata'ala tumrap kawulanipun. Saget kemawon menika
arupi manah ingkang sarujuk hanampi al-Haq, kerso ngamalaken
dhawuhipun Allah subhanahu wata'ala, mekatin ugi purun berjuang
kangge kamulyanipun agami Allah nggih menika Islam.

Nalikaning tiyang kerso mekaten niku, temen badhe dipun paringi
kebahagiaan gesang donya dumugining akhirat.

Allah subhanahu wata'ala paring pangandikan,

“Sing sapa ndherek pituduh ingsun mangka dheweke ora kasasar lan ora
nandhang papa cintraka.” (QS. Thaha: 123)

Imam Ibnu Katsir njelasaken ayat menika, bilih tiyang ingkang ndherek
pitedhahipun Allah mboten badhe kasasar wonten pagesangan alam
donya lan mboten bakal sengsara wonten ing akhirat. Kanthi menika jelas
tiyang badhe manggihi kebahagiaan gesang.

Wonten ing panggenan sanes, Allah paring pangandikan bilih tiyang
ingkang ndherek pitedahipun Allah, mboten bakal kuwatir lan susah.

Allah paring dhawuh,

“Mangka sapa wonge kang manut marang pitudhuhing sun, wong mau ora
bakal kuwatir sarta ora bakal susah.” (QS. Al-Bagarah: 38)

Kaping Kalih: Kanthi Iman lan Amal Saleh

Al-Quran paring pitedhah bilih standar ingkang adamel tiyang menika
diarani sae inggih menika kerana iman lan amal shalihipun. Menawi
wonten tiyang ingkang ngakunipun Islam ananging ndamel standar
kasaenan saking sanesipun perkawis wonten ing inggil menika mesti
cetha salah lan luputipun.

Kados dene ingkang paring standar kesahenan saking bandha donya,
jabatan, popularitas lan sak panunggalanipun.

Menawi manusia sampun hanggadahi iman saklajengipun dipun
wujudaken kanthi amak shalih, mangka insun Allah subhanahu wata'ala
badhe paring piwales kang ageng lan minulya sae wonten donya punapa
wonten akhirat.

Dhawuhipun Allah wonteng ing al-Quran,

“Sing sapa nindakake laku becik, padha uga priya utawa wanita, lan dheweke
iku iman, mesthi ingsun bakal maringi panguripan kang kapenak ana ing

donya, sarta ingsun bakal nyampurnakake ganjarane kalawan kang luwih
becik, tinimbang karo barang kang wus tau ditindakake.” (QS. An-Nahl: 97)

Imam Al-Qurthubi nejelasaken ayat menika, bilih balasan arupi
panguripan kang kepenak menika wonten ing alam donya kados rezeki
kang halal, sifat gana’ah lan taufik saking ngarsanipun Allah dhumateng
amal ketaatan. Lan ganjaran kang luwih becik menika wonten ing alam
akhirat nggih menika dilebetaken jannahipun Allah subhanahu wata‘ala.

Jamaah shalat Jum’at ingkang dirahmati Allah

Kaping Tiga: Kanthi Nyuceni Jiwa

Menyucikan jiwa kawestanan wonten ing syariat Islam kanthi Tazkiyatun
Nafs. Pancen jiwa manungsa menika hanggadahi kalih sisi; Sae lan Awon.
Supados jiwa menika saget ajeg wonten ing kahanan sahe mila saestu
dipun betahaken satunggaling amalan inggih menika tazkiyatun nafs.

Pramila mersani pentingipun amalan menika, saben pribadi muslim kedah
kersa memperbaiki diri lan kedah mujahadah mujukaken jiwa kang sahe
sehingga samangkeh saget pikantuk kabegjan wonten ing donya lan
akhirat.

Allah paring pangandikan,

“Allah banjur paring wisik marang jiwa mau, marang dalan kang fasik
(duraka) lan dalang kang taqwa (ngesti ing agama). Yekti begja temen wong
kang ngresiki jiwane. Lan temen kapitunan wong kang ngregedi jiwane.” (QS.
Asy-Syams: 8-10)

Kaping Sekawan: Negakake Kewajiban lan Ninggalake Kang Haram

Allah subhanahu wata'ala wonten ing al-Quran nate mbikak
pangandikanipun kanthi pujian dateng tiyang ingkang beriman. Tiyang
kala wau dipun puji badhe manggihi kebahagiaan hakiki wonten sisinipun
Allah subhanahu wata‘ala. tiyang menika ugi kawestanan ingkang menang,
sukses dan bahagia.

“Sanyata para wong mukmin bakal begja”

Inggih menika tiyang ingkang njumenengaken enam perkawis kados dene
ingkang dijelasaken wonten ing al-Quran,

“Yaiku wong mukmin kang padha khusyu’ (konjem) ing dalem shalate. Lan
kang padha nindakake (mbayar) zakat. Lan kang padha rumeksa marang
farji-farjine (aurat). Saliyane marang bojo-bojone utawa wadon kang dadi
melike (jariyahe). Temen dheweke ora padha cinacat. Dene wong kang
ngupaya (nindakake) saliyane bojo lan jariyahe, sanyata dheweke mau wong
kang padha nerak ing angger (duraka). Lan kang padha anjaga marang kang
dipercayakake (barang titipan) lan sasang gemane. Lan wong-wong kang
padha rumeksa marang shalat-shalate.” (QS. Al-Mu’minun: 1-11)

Jamaah shalat Jum’at ingkang dirahmati Allah

Mekaten khutbah engkang saget kawulo sampekaken, mugio saget dados
pitutur kang manfaat lan nasehat kang minulya kagem khatib pribadi lan
jamaah samudayanipun.

KHUTBAH KEDUA

